
শ্ৰীশ্ৰীশঙ্কৰদেৱ-মাধৱদেৱ চৰিত





লোকক দেখায়া লঘু লাঞ্ছনা কৰিবি।

মিছায় নাৱৰ গোৰে বান্ধিয়া আনিবি॥৮॥

ঘৰ দুৱাৰ আগ্ৰহিয়া ৰাখিয়া যে দিবি।

দাসী দাস যত ৰামৰায়ত গতাইবি॥

এহি বুলি টেকাই মাজিক দেৱানে পাঞ্চিলা।

ৰাতি দিন কৰি বৰপেটাক আসিলা॥৯॥







—শঙ্কৰদেৱ বন্দী—






মনে মনে গৈয়া ঘৰ আগ্ৰহ কৰিল।

শঙ্কৰদেৱক পুৱা সময়ে ধৰিল॥

গোসানীক ঘৰ হন্তে বাহিৰ কৰিল।

চৌবেড়া পেলাই সৰ্ব্বস্বক বিচাৰিল॥১০॥

বান্দী গোৰক্ষক সবে গতাই গতাই দিল।

ৰামৰায়ক টেকাই দাবিয়া বুলিল॥

শঙ্কৰক এক বান্দী নফৰক থই।

দেৱানে সৰ্ব্বস্ব লৈব মোৰতো দোষ নাই ॥১১॥

এহি বুলি সাজ যত কিৰিয়া কৰিলা।

শঙ্কৰক নিয়া নাৱ গোড়ত তুলিলা॥

বৰ পিৰা কমলি পাৰিয়া তাতে দিল॥

টেকাই মাজি নাৱ মেলি বৈঠাক ধৰিল॥১২॥

তোলা বৈঠা ধৰি জল উল্লাল কৰিল।

একোজনে নাৱ মনিবাক নপাৰিল।

ৰোল মাত্ৰ শুনে কেহোঁ নাৱক নেদেখে

বৈঠাৰ চাটিত মাথো জলময় দেখে॥১৩॥

